
Mahavidya Kavacham 2

మహావిద్యాకవచమ్ ౨

సదాశివ ఋషి దేవి ఉష్ణిక్ఛన్దః   ఉదీరితమ్ ।
వినియోగశ్చ దేవేశి సతతం మన్త్రసిద్ధయే   ॥ ౧॥
మస్తకం పార్వతీపాతు పాతు పఞ్చాననప్రియా  ।
కేశం ముఖం పాతు చణ్డీ భారతీ రుధిరప్రియా  ॥౨॥
కణ్ఠం  పాతు స్తనం పాతు కపాలం పాతు చైవ  హి ।
కాలీ కరాలవదనా విచిత్రాచిత్రఘణ్టినీ    ॥ ౩॥
వక్షఃస్థలం  నాభిమూలం దుర్గా త్రిపురసున్దరీ   ।
దక్షహస్తం పాతు తారా సర్వాఙ్గీ సవ్యమేవ చ ॥ ౪॥
విశ్వేశ్వరీ పృష్ఠదేశం  నేత్రం  పాతు మహేశ్వరీ ।
హృత్పద్మం కాలికా పాతు కణ్ఠం  పాతు నభోగతమ్ ॥ ౫॥ var ఉగ్రతారా  నభోగతమ్
నారాయణీ గుహ్యదేశం మేఢ్రం  మేఢ్రేశ్వరీ  తథా ।
పాదయుగ్మం జయా పాతు సున్దరీ  చాఙ్గులీషు  చ ॥౬॥
షట్పద్మవాసినీ పాతు సర్వపద్మం నిరన్తరమ్ ।
ఇడా చ ప్ఙ్గలా  పాతు సుషుమ్నా పాతు సర్వదా ॥ ౭॥
ధనం ధనేశ్వరీ పాతు అన్నపూర్ణా సదావతు ।
రాజ్యం రాజ్యేశ్వరీ పాతు నిత్యం మాం చణ్డికాఽవతు  ॥౮॥
జీవం మాం పార్వతీ సమ్పాతు మాతఙ్గీ పాతు సర్వదా ।
ఛిన్నా ధూమా చ భీమా చ భయే పాతు జలే వనే ॥౯॥
కౌమారీ చైవ  వారాహీ నారసింహీ యశో మమ ।
పాతు నిత్యం భద్రకాలీ  శ్మశానాలయవాసినీ ॥ ౧౦॥
ఉదరే సర్వదా పాతు సర్వాణీ సర్వమఙ్గలా  ।
జగన్మాతా జయం పాతు నిత్యం కైలాసవాసినీ  ॥ ౧౧॥
శివప్రియా  సుతం పాతు సుతాం పర్వతనన్దినీ  ।

త్రైలోక్యం  పాతు బగలా భువనం భువనేశ్వరీ ॥ ౧౨॥
సర్వాఙ్గం  పాతు విజయా పాతు నిత్యఞ్చ పార్వతీ । var సర్వాఙ్గం  సర్వ నిలయా
చాముణ్డా పాతు మే రోమకూపం సర్వార్థసాధినీ  ॥ ౧౩॥
బ్రహ్మాణ్డం   మే మహావిద్యా పాతు నిత్యం మనోహరా ।
లిఙ్గం  లిఙ్గేశ్వరీ  పాతు మహాపీఠే మహేశ్వరీ ॥ ౧౪॥
సదాశివప్రియా  పాతు నిత్యం పాతు సురేశ్వరీ ।
గౌరీ మే సన్ధిదేశఞ్చ  పాతు వై త్రిపురేశ్వరీ  ॥ ౧౫॥
సురేశ్వరీ సదా పాతు శ్మశానే చ శవేఽవతు ।
కుమ్భకే రేచకే చైవ  పూరకే కామమన్దిరే  ॥ ౧౬॥
కామాఖ్యా కామనిలయం పాతు దుర్గా మహేశ్వరీ ।
డాకినీ కాకినీ పాతు నిత్యం చ శాకినీ తథా ॥ ౧౭॥
హాకినీ లాకినీ పాతు రాకినీ పాతు సర్వదా ।
జ్వాలాముఖీ సదా పాతు ముఖ్యమధ్యే శివాఽవతు ॥ ౧౮॥
తారిణీ విభవే పాతు భవానీ చ భవేఽవతు ।
త్రైలోక్యమోహినీ  పాతు సర్వాఙ్గం  విజయాఽవతు ॥ ౧౯॥
రాజకులే మహాద్యుతే సఙ్గ్రామే  శత్రుసఙ్కటే  ।
ప్రచణ్డా  సాధకం మాఞ్చ పాతు భైరవమోహినీ  ॥౨౦॥
శ్రీరాజమోహినీ  పాతు రాజద్వారే విపత్తిషు ।
సమ్పద్ప్రదా భైరవీ  చ పాతు బాల బలం మమ ॥౨౧॥
నిత్యం మాం శమ్భువనితా పాతు మాం త్రిపురాన్తకా  ।
ఇత్యేవం కథితం రహస్యం సర్వకాలికమ్ ॥౨౨॥
భక్తిదం ముక్తిదం సౌఖ్యం సర్వ సమ్పత్ప్రదాయకమ్ ।
యః పఠేత్ ప్రాతరుత్థాయ   సాధకేన్ద్రో  భవేద్భువి ॥౨౩॥
కుజవారే చతుర్దశ్యామమాయాం  మన్దవాసరే  ।
యః పఠేత్ మానవో భక్త్యా స యాతి శివ మన్దిరమ్  ॥౨౪॥
గురౌ గురుం సమభ్యర్చ్య యః పఠేత్సాధకోత్తమః ।
సయాతి భవనం దేవ్యాః సత్యం సత్యం న సంశయః ॥౨౫॥

2 sanskritdocuments.org



మహావిద్యాకవచమ్ ౨

ఏవం యది వరారోహే పఠేద్భక్తి పరాయణః ।
మన్త్రసిద్ధిర్భవేత్తస్య   చాచిరాన్నాత్ర సంశయః ॥౨౬॥
సత్యం లక్షపురశ్చర్యాఫలం ప్రాప్య  శివాం యజేత్ ।
రాజమార్గం  శివమార్గం  ప్రాప్య  జీవః శివో భవేత్ ॥౨౭॥
పఠిత్వా కవచం స్తోత్రం  ముక్తిమాప్నోతి నిశ్చితమ్ ।
పఠిత్వా కవచం స్తోత్రం  దశవిద్యాం యజేద్యది ।
విద్యాసిద్ధిర్మన్త్రసిద్ధిర్భవత్యేవ    న సంశయః ॥౨౮॥
తదైవ  తామ్బులైః  సిద్ధిర్జాయతే   నాత్ర సంశయః ।
అశవసిద్ధిశ్చితాసిద్ధిర్దుర్లభా     ధరణీతలే ॥౨౯॥
అయత్నసుభగా సిద్ధిస్తామ్బూలాన్నాత్ర  సంశయః ।
నిశాముఖే నిశాయాఞ్చ మహాకాలే నిశాన్తకే ।
పఠేద్భక్త్యా మహేశాని గాణపత్యం లభేత్ సః ॥ ౩౦॥
ఇతి శ్రీముణ్డమాలాతన్త్రే   దశమపటలే పార్వతీశ్వరసంవాదే మన్త్రసిద్ధిస్తోత్రం    కవచం అథవా
మహావిద్యాకవచం సమ్పూర్ణమ్  ॥
ముణ్డమాలాతన్త్రే  దశమః పటలః శ్లోకాః  ౫౭-౮౬

